
8

Ma scì balle! quantunque o conoscesse

Comme ûn vëgio pastô e so pecorelle,

E pe propria esperiensa o se credesse

Che piggiassan pe fiaccole e ciabelle,

O s'é accorto d'aveì fæto ûnn-a braga,

E piggiôu ûn çert'êuggio pe ûnn'a ciâga.

Perchè ben che divota da Madonna,

Vestîa d'arbâxo e cö çilizio ä pelle,

A Donna in Monestê a l[']é sempre Donna,

E se gh'intra quarcosa in te çervelle,

Che a se-e fasce de pesse o de vellûo,

A vêu vinse o so punto e tegnî dûo.

E coscì mentre o Paddre o navegava

Ûn pö dando da vêuga, ûn pö da scïa,

Ogn'ûnn-a pe so conto a travaggiava

Sottoman c'ûnn-a çerta frenexia,

A trovâ o Loro, se non atro, appunto

Pe fâghe-a vedde e pe poeì vinse o punto.

E scicomme no gh'ëa chi no avesse

Fêua do ciostro di amixi e di parenti,

E malgraddo o so stato, a conservesse

Relazion co-i so antighi conoscenti,

N'aggiæ puïa che han trovôu moddo e manëa

De mettili a cammin quanti ghe n'ëa.

